
        
            
                
            
        

    
	ЛАГНАЙДОРЖИЙН НАМСРАЙ

	ӨРГӨМӨЛ СУВД 

	“Монголын зохиолчдын эвлэл”  Улаанбаатар хотноо 1997 онд эрхлэн хэвлүүлсэн “МОНГОЛЫН УРАН ЗОХИОЛЫН ДЭЭЖИС XXIX боть” номоос авч Цогт охин тэнгэр сангийн захиалгаар Цагаан бамбарууш хэвлэлийн газарт 2020 онд газарт цахим хэлбэрт хөрвүүлэв.

	ЦАХИМ НОМЫН САН: www.e-nom.mn

	 


Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

НААДАГЧИД:

	СУВД — Залуу хүүхэн

	ЦОГТ — Сувдын дүү, лам хүүхэд

	АГВААНДОНОЙ — Хэргэм ямбанд дуртай, мяндаг тушаалтан

	ДАВАА — Цэргээс халагдсан бэлтгэл байлдагч 

	СҮРЭН — Мөн адил

	ЦЭЕНДУМАА — Агваандонойн авгай, хэрцгий хөгшин хүүхэн

	НАЙДАНЖАЛБУУ — хамба лам, шар цэргийн ерөнхий жанжин

	ХАЙДАВ — Ловон лам

	ЛҮНДЭН — Тогтворгүй лам

	ДҮГЭРЖАВ — Нутгийн тайж

	АЮУРЗАНА — Мөн тайж

	ЖУР — Мөн тайж

	ГОТОВ — Худалдаачин, баян лам

	ЛОГШИР — Зайран 

	СҮХЭЭ — Ардын багш

	ДАМДИН — Чойжин лам

	ШАРАВ — Үнэнч шударга залуу лам

	БАЛДАН — Нутгийн хохь тайж

	САМДАН — Цэргийн дарга

	ШАРЫН ЦЭРГҮҮД, УЛААН ЦЭРГҮҮД, энгийн ардууд зэрэг олны хэсэг оролцоно.

	 


НЭГДҮГЭЭР ҮЗЭГДЭЛ

	 

	ЗАСЛАГА: Алсад үзэсгэлэнтэй сайхан ой хөвч, тайга, уулс цэнхэртэн униартана. Овоотой өчүүхэн товцог энгэрийг ухаж чулуу өнхрүүлнэ.

	 

	хөгжим

	 

	ХӨШИГ НЭЭХЭД: Агваандоной, Сувд, Цогт нарыг дагуулан авчирч сандрангуйгаар:

	 

	АГВААНДОНОЙ

	— Одоо та хоёр яваад овооны орой дээр ухаж гаргасан том том чулуунуудыг бүгдийг авчирч овоолоод бай! 

	гээд ихэмсгээр явж одно. Сувд дүүгийн хамт чулуу өнхрүүлсээр ядран туйлдана. (хөгжим) Даваа, Сүрэн нарын алгуур явж байтал Сувдын дуулах нь: 

	 

	СУВД

	— Хөөрхий нялх хонгор дүү минь 

	Хүний гарт орж гүйцээд 

	Хүндээр талхигдан дарлагдаж 

	Хөсөр хаягдсан шалз шиг боллоо!

	 

	ЦОГТ 

	— Ээж минь, аав минь байдаг ч болоосой 

	Эгч минь ах минь сонсдог ч болоосой 

	Энэ байдлыг минь мэддэг ч болоосой 

	Харж биднийгээ өрөвддөг ч болоосой,

	 

	ДАВАА

	— Хүнд чулуунд даруулчих вий 

	Хөл гараа бяцалчхуузай! 

	Хэнд ч болов хүнддэх 

	Хэцүү нүсэр ажил байна

	 

	СҮРЭН

	— Эвий хонгор дүү нар минь 

	Энэ хүнд ажлыг орхиод 

	Амарч гэртээ очвол дээр 

	Аав ээжтэйгээ уулзвал зүгээр

	 

	СУВД, ЦОГТ НАР

	Сүм дуган бариулахад 

	Шаварчин чулуучин хятадуудын 

	Шагнал хөлс арвин болохоор 

	Шавь бид хоёрыг элбэлц гэсэн юм

	 

	ДАВАА

	— Дуган сүм бариулахыг 

	Тушааж хориглосон зүйл бий 

	Хэн ч түүнийг зөрчиж болохгүй

	Хэрэгтэн гэмтэн болдог юм.

	(Далдаас Агваандоной ууртайгаар гүйн ирж Даваад)

	 

	АГВААНДОНОЙ

	— Эрхэм таны нэр хэн бэ? 

	Энэ газар юу хийж яваа вэ? 

	Ажлын хүмүүсийг үймүүлсэн

	Аль газрын хэн гэгч вэ? 

	 

	ДАВАА

	— Баруун зүгээс явж байна 

	Баянцагаан орох санаатай 

	Хувийн хэргээр явж байна 

	Холдохгүй ингээд буцна.

	 

	АГВААНДОНОЙ

	Баруун зүгийн ямар газраас 

	Баянцагаанд хэнтэй уулзахаар 

	Ямар хэрэгтэй яваагаа 

	Ярьж мэдүүлбэл зүгээр сэн

	 

	ДАВАА 

	Асуугдан байцаагдах хэрэг хийгээгүй 

	Амин хувиараа явж байна 

	Асууж байцаах эрхтэй юм бол 

	Албан тушаалаа хэлж хайрлана уу?

	(Алсад шуугиан болж хүмүүс явцгаана)

	 

	АГВААНДОНОЙ

	Эргэж тойрсон янхан гичий чи 

	Энэ муу хүүтэй юугаан ярьсан бэ? 

	Эцэг намайг байсаар байтал 

	Ингэж дураараа задарна гэнэ ээ! 

	Ажил төрлөө олигтой хийхгүй 

	Ааг цоог гээд байна уу чи 

	Ахиад чамайг ингэвэл 

	Арьс махыг чинь тасчиж хаяна

	(гээд заналтайгаар явж одно. Нутгийн ардууд гарч ирнэ).

	 

	ДАВАА

	Цаг төр үймээнтэй боллоо!

	Цаадах дээрэмчин эсэргүү нар чинь

	Үнэн мөнийг огт хайхрахгүй 

	Үзэгдсэн бүхнийг хөнөөн сүйтгэнэ

	Ардын цэргээр хүмүүжсэн би

	Ариун тангаргаа биелүүлэхэд

	Амиа хайрлахгүй зүтгэж

	Ардын цэрэгт мэдээ хүргэнэ

	Олон та нарт минь аюул учирна

	Оргож эндээс түргэн холдоцгоо!

	Улаан цэрэгтэй холбоо барьж 

	Улс орноо авран хамгаалъя! 

	 

	АРДУУД

	Бослого гаргасан дээрэмчдийг 

	Богтолж дарахыг бодоцгооё 

	Бид хэдийг бодоод яах вэ 

	Бушуу улаан цэрэгтэй холбоо барь! 

	 

	ДАВАА

	Баяртай! нөхөд минь баяртай!

	Бадарсан төр засагтаа 

	Үхэх амь урсах цусаа дуустал 

	Үнэнч байцгаахыг итгэн захья

	Хөгжим 3 дугаар аялгуугаар: 

	 

	ЦЭЕНДУМАА

	Бүлэглэн цуглараад яадаг улс вэ? 

	Булаан дээрэмдэх санаа байна уу? 

	Битгий элэг бариад байгаарай! 

	Бушуу эндээс холдоцгоо! Зайлцгаа! 

	Бардам муусайн нохойнууд минь 

	Барилдаж надтай зодолдох нь уу? 

	Агваандонойд ховлож байгаад 

	Арьс махыг чинь уруулчихна шүү

	 

	АРДУУД 

	Зайлцгаа гэж тушааж байна уу? 

	Захирах яамны сайд уу? Та 

	Ховлож байгаад тасчуулна гэв үү 

	Хууль барьсан түшмэл үү? Та

	(гээд явцгаахад Сувд, Цогт нар дагаж явна) Энэ үеэр Агваандоной Цэендумаа нар гарч ирнэ

	ХӨГЖИМ

	ЦЭЕНДУМАА

	— Оорцог толгойтой гуйлгачин минь чи охиноо захирах нь яадаг юм бэ? Олон муусайн эд нартай нийлээд овоорч зодоод алах шахлаа. Овойж эвхрэлдсэн новш минь овоохойгоороо боож байна уу? Зальхай зөнөг чамд дарлуулсан залуу насаа цэвэрлэж авна би.

	 

	АГВААНДОНОЙ

	— Миний дүү намайгаа бодооч. Мөргөж гуйя би чинь! Мал шиг муу тэнэг новшийн мах ясыг тасчаад орхиё. Өчүүхэн намайг хаяад явсанд орвол өрийг минь цоолоод алсан нь дээр. Хонгор чамайг орхиод явбал би чинь хоолойгоо хэрчээд үхэж орхино шүү?

	ХӨГЖИМ. (Хөл үймээн)

	 

	НАЙДАНЖАЛБУУ

	Агваандоной гуай амгалан байна уу?

	Авгай Цэендумаа мэнд сайн уу?

	Эрслэн зорьсон ажил чинь бүтэмжтэй юу?

	Эр цэрэг олонтой болсон уу?

	 

	АГВААНДОНОЙ

	Өчүүхэн бид нар мэнд сайн байна

	Өршөөлт жанжин минь амгалан байна уу?

	Өндөр дээдсийн тушаалыг биелүүлэхийн тулд 

	Өөрийн биеэр зүтгэж л байна.

	Зуугаад лам нарыг ятган ухуулаад 

	Зулзагатын хөндийд бэлэн болгосон 

	Жанжин таны зарлиг буумагц 

	Зэрэг зэрэг мордоход бэлэн байна 

	 

	НАЙДАНЖАЛБУУ

	Энэ чинь яасан сайн хэрэг вэ?

	Их амжилтад чинь баярлаж байна 

	Эдгээр цэргүүдээ мордуулаад 

	Өөрөө жанжлан удирдах хэрэгтэй

	3 дугаар аялгуугаар

	 

	ЛҮНДЭН (сандран)

	Ирлээ жанжин минь бурхан минь

	Ингэж үхэх гэж байх уу? Элээ халаг

	Улаан цэргийн түрүүч нь манайх руу 

	Уртын голын эхээр даваад ирлээ! Ирлээ! 

	 

	ХАЙДАВ

	Бурхан багш минь! бушуулаарай!

	Болохоо байлаа яадаг билээ?

	Хуягт тэрэг нь харчигнаад л

	Хурдан пулемёт нь тачигнаад л 

	 

	НАЙДАНЖАЛБУУ (Жанждадаа тушаах нь)

	Шаргуу Дүгэржав чи яваад

	Сангийн Далайг хамгаалаад байлд! 

	Аюурзана жанжин чи яваад 

	Асгатын хүрээг эзэлж ав! 

	Жур жанжин бушуу хөдөл! 

	Заг сумыг туршиж мэд!

	Задалсан ваарт архи, байвал

	Заавал нааш нь зоогт шилжүүл!

	Овоодой жанжин түргэлэн яв!

	лаан цэргийг нарийвчлан турш! 

	Агваандоной эндээ жанжлан үлд! 

	Ар тал хүчээ хамгаалан бэхэл! 

	Готов жанжин түргэн яваад 

	Хоршоо худалдаа бүгдийг түйвээ! 

	Хамуун хамтралын байгаа бүхнийг 

	Хярвас хэншүү болгож устга! 

	Улаадай баатар цэрэглэж яваад 

	Улаантнаас олзлогдсон хүмүүсийн 

	Учрыг нь байцаан хянаад 

	Уушги зүрхийг нь сугалж тонилго! 

	Бусад жанжид одоо явцгаа! 

	Бугатын хүрээн дээр тосож байгаад 

	Зэтгэрийн улаантныг бүсэлж устгаад 

	Зэвсэг хэрэглэлийг нь олзолж авчир! 

	(Жанжид нь тухай бүр сөгдөн залбирч тушаал биелүүлэхээр явцгаана)

	 

	ЛОГШИР

	Вангийн хүрээн дээрээс ирсэн 

	Балжинням гэлэн минь жанжин минь 

	Үнэхээрийн шамбалын цэрэг болоогүй 

	Өшилж яваа улааны туршуул байна 

	Үсийг нь зулгааж арьсыг нь хуулсан ч 

	Үг дуугардаггүй тэнэг байна 

	Галд шарж тосыг нь дуслуулсан ч 

	Ганц ч дуугардаггүй үхдэл байна 

	Зүрх гэдэг нь чулуу шиг 

	Зөрүүд гэдэг нь бух шиг 

	Золигийн муу улаан Балжиннямыг 

	Зүрхийг нь сугалж тонилгоод ирлээ!

	 

	НАЙДАНЖАЛБУУ

	Болж болж, зөв зайран минь 

	Болдоггүй муусайн улаантныг 

	Баригдсан цагт нь тонилговол 

	Бурхны таалалд өршөөгдөнө

	 

	БАЛДАН ТАЙЖ

	Одоо яадаг билээ жанжин минь 

	Улаан цэргийн түрүүч нь ирлээ 

	Бушуу түргэн байлдахгүй бол 

	Бурхан минь, сахиус минь, дар эх минь

	 

	НАЙДАНЖАЛБУУ

	Тэнгэр сахиусандаа болгоож үз! 

	Түргэл бушуул Логшир зайран минь 

	Бүгдээрээ байлдаанд бэлтгэж 

	Бурхны ивээлд, миний хойноос

	(Логшир зайран бууж тал хэнгэргээ дэлдэн онгодоо дуудна. Бүгд сандралдаж далдирна).

	(Их бууны дуу нүргэлэн, хурдан бууны сум исгэрч, буун дуу нижигнэж байлдааны дуу чимээ үргэлжилнэ).

	 

	ХӨШИГ

	 


ХОЁРДУГААР ҮЗЭГДЭЛ

	 

	ЗАСЛАГА: Хад модтой энгэр жалга байна.

	3 дугаар аялгуу 

	Ганц хайлаас модонд нэг хүнийг хүлсэн байна.

	 

	НАЙДАНЖАЛБУУ

	Сургууль соёлын багш уу? чи 

	Судалж мэргэжсэн хүн үү! чи 

	Улааны ятгалгыг олонд тарааж 

	Ухаан санааг нь үймүүлсэн чи 

	Тархи толгойг нь эргүүлсэн 

	Танхай Сүхээ гэгч мөн үү? 

	Тэр улаан цэрэг чинь яасан бэ? 

	Тэд чинь чамайг аврах уу?

	 

	СҮХЭЭ (Хи, хи гэж инээнэ)

	Өчүүхэн амжилтдаа сагсуурч 

	Өнөөдөр биднийг тамлавч 

	Мятаршгүй улаан цэргийн өмнө 

	Маргааш тооцоогоо хийгээд та нар чичирнэ 

	Ардын төр засгаас урваж 

	Алуурчин яргачны удирдагч болсон ч 

	Нийгэм улсыг түйвээсэн хариуцлагаа 

	Нийтийн өмнө та нар яллагдана

	 

	НАЙДАНЖАЛБУУ

	Олиггүй улааны уршиг халдвараа 

	Ариун бурхны нэрийг доромжлон 

	Орон нутагт хаагуур тарааж 

	Ариун бурхны нэрийг доромжлон 

	Ардын сэтгэл санааг хордуулсан бэ? 

	Галзуурдаг улаан цэргийн чинь тоо хэд вэ?

	Галзуурдаг засаг төрийн чинь нууц юу вэ? 

	Үнэн зөвөөр шударгуу мэдүүлбэл 

	Утсан төдий амийг чинь өршөөж болно.

	 

	СҮХЭЭ

	Ардын цэргийн хүчин чадал 

	Аугаа төрийн нууц бүгдийг 

	Дайсанд хэлж бохирдуулахгүй гэдэг 

	Тангаргаа эх орондоо өргөсөн юм 

	 

	АГВААНДОНОЙ (учиргүй уурлан хажуугаас нь)

	Яана гэнэ ээ, яана гэнэ ээ чи муу 

	Яасан айхтар үхэр мал вэ? 

	Үнэнээ яг мэдүүлэхийг хүсэхгүй бол 

	Өвчүү цээжийг чинь хадаж хаяна. 

	 

	ОВООДОЙ

	Овоодой жанжин би яваад

	Улааны хэдэн малыг бариад ирлээ!

	Эвлэлийн гишүүн дарга нар

	Эмч домч нар ч бас байна

	Олон бүгдийг идэж хядаж бариад 

	Очирбатын яаманд хүргэж өгөөд 

	Яаралтай танд мэдээ хүргэхээр 

	Яваад түргэн ирлээ жанжин минь 

	 

	НАЙДАНЖАЛБУУ

	Энэ чинь их сайхан мэдээ байна

	Ийм л байх ном зохиолтой юм

	Дахиад яв жанжин минь түргэл

	Тав арвыг боловч хороох хэрэгтэй 

	(Сүхээд)

	Одоо чи бидэнд ухуулаад 

	Улаантандаа урвуулж ав л даа 

	Тийм чадал мэргэжил байхгүй бол 

	Тэнэг чамайг өвчиж бид зугаацна 

	(Агваандонойд)

	Жанжин Агваандоной та одоо 

	Залуу энэ улаатныг аваад яв 

	Урд модонд хүлээд аваач 

	Өвчүүг нь хадаж зүрхийг нь сугал!

	(Цэргүүд Сүхээг модноос тайлах завсар)

	 

	СҮХЭЭ

	Хувхай шунахай хувалз та нар 

	Хувьсгалт төр засгийг устгахгүй

	Ганц намайг тамлан алавч 

	Хувьсгалт улаан цэрэг та нарыг өршөөхгүй  

	 

	АГВААНДОНОЙ (Цэргүүдэд)

	Айхавтар хуцдаг нохой вэ? 

	Аманд нь даавуу чихэж аваад яв! 

	Тэнхээт улааны зулбадас бол 

	Тэнд очоод чадал увдисаа гаргаарай!

	(гээд инээлдэн явж одно. Даваа, Сувд нар модны завсраас элдвийг ажиглан гарч ирээд)

	 

	СУВД

	Эрхэм залуу танд их баярлалаа!

	Эргэж дараа уулзахдаа бид 

	Ач тусыг чинь хариулна 

	Алдар нэрээ хэлж дурсгана уу?

	 

	ДАВАА

	Ширүүн байлдаан болж байна шүү дээ. 

	Шийдвэр даалгавар мэдээ хүргэхээр 

	Шуурхайлан яваа тул дараа хэлье 

	Дайснаа дарж устгаад бид 

	Тайван жаргалын жолоо барьж 

	Энх төвшин амьдралдаа орсон цагт

	Эргэж мэнд уулзсаныхаа баярыг хийнэ 

	Дайснаас сэрэмжтэй яваарай та нар минь 

	Дандаа шөнө явж, өдөр нь нуугдаарай 

	Дайн дажны түймэртэй үед 

	Тайвширч ер болдоггүй юм шүү

	 

	СУВД, ЦОГТ НАР

	Таны хэлж тусалсан бүхнийг бид 

	Туйлаас баярлан бахархаж биелүүлнэ 

	Баяртай баяртай сайн яваарай ах минь 

	Балмад дайснаа дараад ирээрэй

	(Даваа явна. Хоёр хүүхэд дээр) 

	 

	ЛҮНДЭН

	Хурай, хурай хонгорууд минь 

	Хоёр хүүхдээ айлгаж орхив уу?

	Төгцөг зөнөгүүд нь гэтэж байж 

	Тун ч сүрхий цочоож харлав уу?

	 

	ЛОГШИР

	Харанхуй хар шивэр модонд 

	Хаа юу эрж яваа юм бэ? 

	Та нарыг туршуулд явуулсан 

	Танхай улаантан чинь хэн байна

	Нууцгай бүгдийг ах нартаа 

	Нэгд нэггүй хэлээд байгаарай 

	Хувьсгалын улаан цэрэг нь үнэн юм уу? 

	Хурдан буу юу юу байна вэ?

	 

	СУВД

	Ах нар минь дүү нараа өршөөгөөрэй 

	Аав ээжээсээ төөрчихлөө 

	Алмайран тэнэж яваа биднийг 

	Ач ивээлдээ оруулж тусална уу?

	 

	ЛҮНДЭН

	Жанжин багшийн захиалсантай 

	Зантай тохирох бүсгүй байна 

	Заяа нь шоволзсон бид хоёр 

	Жанжин цол шагнагдах хувьтай байж 

	Хүргэн түргэн багшдаа бэлэглэвэл 

	Хүсэн таалж болгоох биз 

	Залуу бүсгүй минь чи жаргана 

	Жанжин хувилгаанд дар эхээр бараа болно

	 

	СУВД 

	Хүндэт ах нар минь өршөөгөөрэй 

	Хөгшин эцэг эхтэй минь уулзуулж хайрла! 

	Хөөрхий нялх балчир бид хоёр чинь 

	Хүндээр зовж зүдэрч явна даа

	 

	ЛОГШИР

	Заяа хувь чинь ирсэн хойно 

	Жанжин багшийн дэргэд дагалдаж 

	Жаргалын дээдээр өргөмжлөгдөнө 

	Жаал дүү чинь ч хамт байлцана

	 

	ЛҮНДЭН

	Шал шал үгээр яах вэ 

	Шалавхан явж жанжиндаа өргөөд 

	Шагнал гавьяагаа хүртэж үзвэл 

	Шар цэргийн жанжин болох байх 

	(Сувд нарыг хүчдэн авч явах гэтэл урдаас нь лам, хар дээлтэй хэдэн хүмүүс нэг ядуу ламыг чирч гулдран авч ирнэ).

	 

	ДАМДИН

	Урагшгүй муу нохойн гөлөг 

	Улааны номд урваж гүйцсэн үү? 

	Алтан багшийн зарлигийг хугалж 

	Ариун багшийн нэрийг гутаасан чи

	 

	ШАРАВ

	Ашдын сайхан жаргалыг ерөөж 

	Ариун номын үсгийг заахдаа 

	Амьтан бүхний амийг тэвчвэл 

	Арван цагаан буяны мөр тэр мөн

	Гэлэн санваар сахисан хувраг хүн 

	Гэрэлт ертөнцөд нигүүлсэнгүй амьдарвал 

	Нисваанисын муу хорыг тэвчинэ гэж 

	Сахил хүртэхдээ номлосон байх чи 

	Түмэн олныхоо хайр хүндэтгэлээр 

	Төр засгийнхаа үйл хэрэгт 

	Хүч хөдөлмөрөө зориулсан хүнийг 

	Хүчлэн хороох ямар бурхны ном бэ?

	 

	ДАМДИН

	Ноцтой бузар улаантныг дарахад 

	Ном бурхны ёсонд харшлахгүй 

	Бурхан шашны дайсныг дарна гэдэг 

	Буян үйлдэхийн дээд тэр мөн.

	 

	ШАРАВ

	Ард олныг амьдаар нь тарчлааж 

	Алж хядах бурхны ямар ном бэ? 

	Ямар ч болсон миний хувьд 

	Яргачин болж чадахгүй нь

	 

	ДАМДИН

	Улааны талд урвасны шагнал 

	Уушги зүрхийг чинь сугална 

	Хүч чадал чинь хүрвэл чи

	Гүйж очоод улааныхандаа ховло!

	(гээд модонд хүлж хутга сугалав. Бууны дуу пижигнэж нисэх онгоцоор уриа бичиг хаяхад ундуй сундуй зугтан онхолдон тэвдэн сандарч үймэлдэнэ...

	 

	ХӨШИГ

	 


 

	 

	ДӨРӨВДҮГЭЭР ҮЗЭГДЭЛ

	 

	Заслага: Ой модны цоорхойд том жижиг чулуунууд байна. Найданжалбуу ганцаараа хожуул сандайлан сууж байна. Агваандоной Цэендумаа нар Сувдыг дундаа суулган залбирангуйгаар (хөгжим)

	 

	АГВААНДОНОЙ

	Эвий хонгор үр минь дээ

	Аливаа тийрэнд хорлогдож орхиод 

	Ариун сайхан ухаан санаа чинь бузартаж 

	Алмайран самуураад байгаа юм уу даа 

	Хээр гадна айж цочиж яваад 

	Хий хоосон ад түйтгэрээс бузартаад 

	Сэтгэл санаа чинь сэжигтэн сэвтэж 

	Шуламс зэтгэрээс гайтаа юу даа

	 

	ЦЭЕНДУМАА

	Эр нөхөр чинь Богд зонхавын гэгээн

	Эцэг энэ авгын чинь Далив хутагтын бүрэлбаа! 

	Эх би чинь цагаан дар эх

	Эвий хонгор минь ногоон дар эх шүү дээ! 

	 

	СУВД

	Эсэргүү дайсан та нарын үгэнд

	Энэ яваа насандаа орохгүй

	Ичгүүр сонжуургүй яргачин би биш

	 

	ЦЭЕНДУМАА

	Болох болохгүй үг ярьдаггүй юм 

	Бодож санаж хэлэх ёстой шүү 

	Улааны төр устаж үгүй болоод 

	Урьдын төр мандаж тогтоно шүү 

	(Логшир сандран ирнэ. Хөгжим 3 дугаар аялгуу) 

	 

	ЛОГШИР

	Баяртай сайхан цаг минь болж 

	Банчин богд хүрээ эзэлсэн 

	Ардын төр алга болж гүйцээд 

	Ашдын жаргах цаг маань ирлээ!

	 

	СУВД

	Араатны арьс нөмрөгч та нарыг 

	Ард түмэн занан зүхэж байна 

	Эх орон энгэр нутгаасаа урваж 

	Эсэргүү хэрэгт чинь оролцохгүй 

	Худал үгээр хоол хийж 

	Хов цуурхлаар баяр болгосон 

	Хувхай дайсан эсэргүү нар 

	Хувьсгалт улаан цэрэгт ялагдана.

	 

	АГВААНДОНОЙ

	Бурхан тэнгэр доромжилж байна уу? 

	Бузар хар янхан бэ? Чи чинь 

	Арьс махыг чинь өвчиж байгаад 

	Амар сайхан жаргалыг чинь амсуулна 

	Багш дээдсийг гүтгэн доромжилж 

	Банчин Богдын шавь бид нарыг 

	Базаахгүй үгээр зүхчхээд 

	Бас амьд үлдэх санаатай юу 

	Олон цэргийг дуудаж ирүүл! 

	Улааны муу өлөгчнийг тонилгоно 

	Хүлж агдлаад хадгалж бай!

	Хүн бүхний нүдэн дээр тарчлаана 

	Жижгээр хэрчиж хаяад 

	Шөрмөс, шандас, судас бүгдийг нь 

	Нэг нэгээр нь сугалж тасчаад 

	Чиний зоримог сэтгэлийг шалгана

	 

	СУВД

	Тэнэг муусайн дээрэмчин малууд 

	Тэнхээ чадал чинь үүнээс хэтрэхгүй 

	Хэр чадлаараа бахаа хангацгаа 

	Харин та нар өөрсдөө хүүр болно 

	 

	ЦЭЕНДУМАА

	Өмхий үгтэй үхдэл вэ?

	Үс гэзгийг нь зулгаагаарай 

	Хумс хурууг нь нугачиж аваад 

	Хуйх толгойг нь хаяна шүү 

	(Сандрангуй хайчилна)

	 

	НАЙДАНЖАЛБУУ

	Байз байз бачимдах хэрэггүй

	Бас ч учир ухаан байна 

	Уур хилэнгээ татаж тэвчээрэй 

	Ухаан санаандаа тунгааж бодоорой

	 

	СУВД

	Энх төр засгаасаа урваж 

	Эсэргүү цэргийн толгойлогч болсон

	Дайсантай хамт байснаас

	Тарчлан тамлуулж үхсэн минь дээр 

	 

	НАЙДАНЖАЛБУУ

	Гуйж хэлж ятгаад болдоггүй 

	Хуцдаг муу өлөгчин бэ? чи

	Бүх цэргийн их жанжин миний 

	Буян эдлэх хувьгүй бол хохь чинь 

	Үүнийг аваад яв цэргүүд 

	Тэр модноос тэлж хүлээд 

	Уушги зүрхийг нь сугалж 

	Удаан тарчлааж бахаа хангацгаа!

	 

	АГВААНДОНОЙ

	Алив чиний тэр хүч чадалтай 

	Улаан цэрэг чинь хаана байна 

	Энэхэн хугацаанд эс авчирвал 

	Эргэж чамд цаг олдохгүй

	 

	ЛОГШИР

	Яадаг билээ жанжин багш минь 

	Ямар сүрхий мухар хар тэрэг вэ 

	Манай цэргийн дундуур яваад 

	Мах шиг хэрчээд гүйцлээ

	 

	ДАМДИН

	Элээ яалаа ингэж үхэх гэж байх уу? 

	Төмөр шувуу нь бас дайрлаа! 

	Бултаж нуугдах газар байхгүй! 

	Буудаж хариулах нөхцөл алга 

	Том хар юм унагасан чинь 

	Дор ирээд мөндөр шиг бутарлаа 

	Эрэг ганганд нуугдахаар 

	Эргэж ирээд буудах юм

	 

	НАЙДАНЖАЛБУУ

	Ар хүчээ хамгаалж үлдэх

	Агваандоной жанжин та түргэлээрэй 

	Улаан цэргийн урдаас та нар 

	Угтаж байлдаад бүгдийг сөнөө!

	 

	АГВААНДОНОЙ

	Энэ муу өлөгчнийг үлдээе

	Эргэж ирээд татай оролдъё

	Бүх цэргүүд бушуу байлдаад 

	Буу сумаа базааж урагшаа!

	 

	НАЙДАНЖАЛБУУ

	Богд зонхав гэгээн минь өршөөгөөрэй! 

	Бурхан дээдэс минь авраарай!

	Лха таван тэнгэр минь тэтгээрэй! 

	Лам Гончигсум минь болгоогоорой!

	 

	(Бууны дуу үргэлжлэн санд мэнд зугтаана. Улаан цэргүүд нэхэн хөөж одно. Нэгэн цэрэг Сувдын хүлгийг тайлж, ухаан алдсан түүнийг гар дээрээ өргөн явна)

	 

	ХӨШИГ

	 


ТАВДУГААР ҮЗЭГДЭЛ

	 

	ЗАСЛАГА: Хуучин сүм дуганы ойролцоо. Шатаж сүйтгэгдсэн хар байшин, шарын цэргийн туг зэрэг байна.

	 

	ДҮГЭРЖАВ

	Багш минь жанжин минь хаана байна 

	Баларч гүйцээд зугтаж ирлээ!

	Сангийн далайг хамгаалах байтугай 

	Санд мэнд үйрч сүйрч гүйцлээ!

	 

	АЮУРЗАНА

	Асгатын хүрээний буурийг 

	Ардын цэрэг байлдаад авчихлаа 

	Дагуулж явсан 500 цэргийн 

	Тал хувь нь тэдэнтэй нийлчихсэн 

	Заг сумыг тойроод улаан цэрэг бүсэлж 

	Жанжин Жур баригдаад цаазлуулж гэнэ 

	Хоршоо худалдааг шатаах байтугай 

	Готов жанжин алагдсан байна

	 

	ДҮГЭРЖАВ

	Амиа бодъё нөхөд минь 

	Улаан цэрэг ирлээ шүү сүйд 

	Жанжин багш баригдсан шиг байна 

	Аяндаа үзэгдэхгүй болсон шүү

	 

	ДАМДИН

	Авгаандоной амьдаараа баригдаад 

	Авгайтайгаа алуулсан байх 

	Миний цэрэг бүслэгдэн цохигдоод

	Маш муухайгаар баларч гүйцлээ!

	 

	НАЙДАНЖАЛБУУ

	Хувхай царайлсан өгөр вэ чи 

	Худал битгий донгосоод байгаарай!

	Бурхны шавь бид нарыг 

	Бууны сум даадаггүй юм

	 

	АЮУРЗАНА

	Элээ яалаа ингэж үхэх гэж

	Энэ муу новшинд мэхлэгдэж гүйцлээ! 

	Бузар муу худалч чамаас болж 

	Булай хэрэгт орж үхлээ!

	(гээд Найданжалбуу цохино).

	 

	НАЙДАНЖАЛБУУ

	Хар муу новш чи галзуурав уу? 

	Халзан толгойг минь хагалах нь уу? 

	Бууж өгч яасан ч болохгүй 

	Бүгдээрээ байлдацгаая урагшаа!

	 

	(буу үргэлжлэн пижигнэнэ. Улаан цэрэг орж ирээд шарын цэргийн жанждыг баривчлан бүхий дор нутгийн ардууд ирнэ)

	 

	АРДУУД

	Харгис дайснаа даран сөнөөж 

	Хамаг улс эх орноо хамгаалсан 

	Хайрт улаан цэргийн дарга та нартаа 

	Халуун баярыг хүргэж мэндчилье 

	Дайснаа дарж дархан цолоо 

	Даяар Монгол орондоо мандуулсан 

	Баатарлаг улаан цэргийн дайчдад 

	Баяр хүргэж сайныг ерөөе!

	 

	ЦЭРГҮҮД

	Орон нутгийн ард олон

	Онч мэргэн шуурхай мэдээллээр 

	Харгис дайсныг даран сөнөөлөө 

	Халуун туслалцаанд чинь баярлалаа 

	Гэнэдүүлэн бусниулагч дайсан дарагдлаа! 

	Гэмгүй шударгуу ард олон минь 

	Гэр орондоо харьцгааж

	Гэгээн амьдралаа зохиох цаг ирлээ!

	 

	(Энэ үед Сувдыг хоёр цэрэг авч ирнэ)

	 

	СУВД

	Халуун амийг минь аварсан 

	Хувьсгалт улаан цэргийн нөхдөд 

	Хайр талархлыг өргөн дэвшүүлье 

	Харгис дайсан дарагдсан баяр хүргэе

	 

	(Даваа хэсэг хүмүүс Агваандоной нарыг авч ирнэ)

	 

	ДАВАА

	Түмэн олныг үймүүлэн төр засгийг 

	Түйвээн устгах бузар хэрэгт 

	Түрүүлэн удирдагч нь явсан

	Тэргүүн жанжыг нь баривчиллаа!

	 

	(Агваандоной, Цэендумаа нар мөлхөн Сувдад ойртон очиж)

	 

	ХОЁУЛ

	Эцэг эх хоёр чинь хүү минь 

	Эсэргүү дайсны эрхэнд автан 

	Энд тэнд нь амь хоргодож яваад 

	Эсэн мэнд уулзсандаа баярлаж байна 

	Ачит улаан цэргийн ивээлээр 

	Амьд мэнд хонгор үртэйгээ уулзлаа! 

	Гэмгүй явсан номхон боол биднийгээ 

	Гэгээн ухаандаа тунгааж хайрла!

	 

	СУВД

	Далив хутагтын бүрэлбаа гээд 

	Дээд зэргийн жанжин байтлаа 

	Олон түмний нүдэн дээр чи 

	Овлон мэхлэх гээд яадаг юм бэ? 

	Цагаан дар эхийн бүрэлбаа гээд 

	Цадиггүй хар яргачин байж 

	Цэрэг ардын өмнө чи 

	Цагаатган мэхлэх санаа байна уу?

	 

	ДАВАА

	Нийтийн дайсныг даран сөнөөж 

	Нийтээрээ энх амгаланг сэргээж эхлэв

	Төөрөлдөн сарнисан бүхэн учралдана 

	Түмэн олон жаргалаа зохиож эхэлнэ 

	Бага залуу насандаа төөрөлдсөн 

	Бүргэд ах чинь би мөн байна 

	Төө зайгүй төрсөн дүүтэйгээ 

	Танилцан баясалцах цаг минь болжээ!

	 

	(Сувд ахаа хэмээн тэвэрнэ)...

	 

	1938

	



	


ЛАГНАЙДОРЖИЙН НАМСРАЙ 1909 онд тайж Лагнайдоржийн 18 дахь хүү болон одоогийн Өмнөговь аймгийн Манлай сумын нутагт төржээ. 14-тэйдээ Богд хан уулын аймгийн яаманд галч байхдаа бичиг үсэг сурчээ. Оюутны сургуульд, улмаар Францад суралцжээ. «Үнэн» сонины 1927 оны № 37-д нийтлэгдсэн нэгэн захидалд «Аюурзана, Дүгэрсүрэн, Намсрай бид мэнд сайн эрдмийн хэрэгт цаг, минут өдөр хоногийг хоосон өнгөрүүлэхгүйн учирт мөхөс оюудын хэрээр эрдэмтэн багш нарын аливаа заасан сургалт зүйлийг чинээгээрээ чагнан сонсож... үнэхээр их оролдлогыг эрхлэн, сэтгэлгээг... бодож хичээсээр байна» гэж бий. Тэр нь 1929 онд гэнэт дуудагдан ирээд, намын сургуульд багшилж байснаа нугалаатны үед феодал гэгдэж хөрөнгөө хураалган, сонгуулийн эрхээ хасуулжээ. Харин шинэ эргэлтийн үед байдал өөр болж, ардын цэрэгт мордон «Улаан од» сонин, музейд уран бүтээлийн ажил хийж байгаад 1941 онд хэлмэгдэн, шоронд нас баржээ. Лагнайдоржийн Намсрай үг өнгө будгаар урлах эрдэмд авьяас билгээ сорьж явлаа. А. Санжидын «Партизан Батхүүгийн зам дээр» зэрэг жүжгийн тайз зураг, чимэглэлийг урлажээ. 1934 оноос эхлэн олон шүлэг, өгүүллэг, дуулалт жүжиг туурвижээ. Түүний нь ихэнхийг олж амжаагүй байна.

	Г. ЖАМСРАНЖАВ

